
Rezime/Abstract

Potpisivanjem i stupanjem na snagu Mirovnog plana za Bosnu i Hercegovinu koji se sastoji od "Opšteg okvirnog sporazuma
za mir u Bosni i Hercegovini i 11 aneksa na ovaj sporazum", posebno Aneksom 4- Ustavom BiH, izvršena je unutrašnja
transformacija ustavnog uređenja i organizacija vlasti. Zadržan je princip podjele vlasti i uspostavljena je složena državna
struktura. Postupak provedbe posrednih izbora za zakonodavna tijela u izbornom sistemu Bosne i Hercegovine na
različitim osnovama je koncipiran i izveden za Dom naroda Parlamentarne skupštine BiH, za Dom naroda Parlamenta FBiH
i za Vijeće naroda Republike Srpske. Izvršena transformacija ustavnog uređenja i organizacija vlasti temelji na nizu
demokratskih vrijednosti i principa koja predstavljaju međunarodne demokratske standarde, međutim pojedina ustavna
rješenja nisu dosljedno izvedena iz ovih vrijednosti i principa, tako da u važećem zakonodavstvu ima rješenja koja nisu
saglasna sa demokratskim standardima. Ustavnim rješenjima i izbornim zakonodavstvom u Bosni i Hercegovini nije na
adekvatan način osigurano predstavljanje interesa pripadnika konstitutivnih naroda, niti pripadnika nacionalnih manjina,
odnosno pripadnika „ostalih“, o čemu je konačni stav zauzeo i Evropski sud za ljudska prava u slučajevima „Sejdić i Finci
protiv Bosne i Hercegovine“, „Zornić protiv Bosne i Hercegovine“, „Pilav protiv Bosne i Hercegovine“ i „Šlaku protiv Bosne
i Hercegovine“. Odlukom Ustavnog suda BiH po apelaciji Bože Ljubića u predmetu U23/14 stavljene su van snage odredbe
izbornog zakona koje definiraju izbor delegata u Domu naroda Parlamenta FBiH, za koje je utvrđeno da nisu u skladu sa
odredbama Ustava BiH. Postojanje demokratskih deficita u izbornom sistemu Bosne i Hercegovine koji se manifestuju
narušavanjem međunarodnih demokratskih standarda koji se tiču izbora i izbornog prava, prepreka su zahtjevima iz
procesa evropskih integracija Bosne i Hercegovine i ukazuju na nužnost ustavnih reformi s ciljem pune harmonizacije
pravnog poretka sa pravnim međunarodnim demokratskim standardima i poredcima razvijenih zemalja. Ključne riječi:
Zakonodavno tijelo; Parlamentarna skupština BiH; Parlament Federacije BiH, Gornji Dom; Dom naroda; Vijeće naroda;
Izborni sistem; Posredni izbori; Delegat; Međunarodni standardi, Diskriminacija; Demokratski deficit; Evropski sud za
ljudska prava; Ustavni sud BiH; Bosna i Hercegovina.

